VANYLVEN KYRKJE.
 Den nye lova i 1851 om kyrkjer, som kravde store nok kyrkjehus, vart fylgd opp av gunstige lånevilkår gjennom Opplysningsvesenets Fond, og fekk ganske snart store ringvirkningar i Vanylven.

Vanylven soknestyre tok straks opp spørsmålet om ei større kyrkje. St.Jetmund var soknekyrkje i Vanylven, ho var lita, ho var i privat eige, og var dårleg vedlikehalden. I 1853 vart ho kjøpt av soknet, og det var brei semje om at det måtte byggast ny kyrkje. Men så begynte striden. Somme meinte at nyekyrkja skulle byggast på tomta til St.Jetmundkyrkja, andre tok opp tanken om kyrkje på Slagnes, ein tanke som visst nok var gammal. Etter ein lang og vond strid vart det endeleg bestemt at nyekyrkja skulle reisast på Slagnes, og ho skulle byggast av gråstein. Striden mellom bygdefolk om kyrkja heldt likevel fram, og hardare enn før. Men kyrkja vart reist på Slagnes, og stod ferdig ut på hausten 1863. Og så vart St.Jetmund-kyrkja riven.
Frå gamlekyrkja flytta ein over ymse inventar, men noko vart nytt. Det vart m.a. laga ny altartavle. Den var i form nokså lik den vi har i Syvde kyrkje. Den hadde to  felt. I nedre feltet var ein stor kross, i det øvre feltet plasserte ein altarbildet frå St. Jetmund. Kyrkja elles var forholdsvis enkelt utsmykka.
Til 100-årsjubiléet i 1963 vart kyrkja pussa opp att. Den gamle kalkpussen flassa og ramla av, og eit sementlag vart lagt utanpå. Så i dag er det kanskje ikkje så mange som tenkjer på at kyrkja eigentleg er mura av gråstein, slik som St.Jetmund.

Til 100-årsjubiléet fekk ein også laga ny altartavle. Frå den gamle tavla henta ein den store krossen og festa den oppe på veggen over den nye altartavla, og altarbildet fekk tilbake sin opphavelege plass i St.Jetmund. Resten av gamletavla vart sett til sides, og brann opp då det gamle uthuset brann. 

Eit kjennemerke ved kyrkja på Slagnes er den gode akustikken. Det har såleis vore fleire plateinnspelingar her, seinast i 2009 då SKRUK spela inn si siste plate med Spirituals. Ein og annan har orda frampå om at Vanylven kyrkje burde hatt eit større og betre orgel, og at ein slik la forholda betre til rette for at ein kunne ha konsertar her når kyrkja har ein slik framifrå akustikk. Det er ingen dum idé. Men så var det det med pengane, då.....

Men først og fremst har kyrkja vore samlingsstaden når kyrkjelyden har vore samla til gudsteneste, i sorg og i glede. Regelmessig har ein samlast to til tre gonger kvar månad! Kor stor verdi dette har hatt for bygdene våre i alle desse åra kan vi berre ane litt av...

Du har blant oss din kirke

grunnfestet, Herre kjær.

Alt godt du ville virke

i menigheten her.

La her oss i ditt hus

i troskap mot deg vandre

og følge Ordets lys!
